МЕШОВИТ ПАРЛАМЕНТАРЕН КОМИТЕТ - РЕПУБЛИКА МАКЕДОНИЈА И ЕВРОПСКАTA УНИЈА
31 март 2009 година - Брисел
 ЗАВРШНА ИЗЈАВА
усвоена едногласно на 31 март 2009 година
Брисел, 31 март 2009 година
Мешовитиот парламентарен комитет - Република Македонија и Европскaтa унија го одржа својот Шести состанок во Брисел, на 31 март 2009 година, под заедничкo претседавање на г. Антониос ТРАКАТЕЛИС  (ЕПП-ЕД, Република Грција) и г. Александар СПАСЕНОВСКИ (ВМРО-ДПМНЕ, Република Македонија). На овој состанок Комитетот имаше размена на мислења со г. Ивица БОЦЕВСКИ, потпретседател на Владата на Република Македонија задолжен за европски прашања, г. Либор СЕЧКА, генерален директор во Секторот за Европска унија во Министерството за надворешни работи на Република Чешка, претставувајќи го актуелното претседателство со Советот на Европската унија и г. Јан ТРУШЧИНСКИ, заменик-директор од Директоратот за проширување, претставувајќи ја Европската комисија за односите меѓу Република Македонија и Европската комисија.
Мешовитиот парламентарен комитет се осврна на следниве прашања:

· Размена на мислења со Владата на Република Македонија, Советот на Европската унија и Европската комисија за односите меѓу Европската унија и Република Македонија;
· Процесот на либерализација на визниот режим за граѓаните на Република Македонија;
· Прашања од областа на животната средина;

· Образовни програми поврзани со оние на Заедницата и
· Управување со фондовите на ЕУ, со посебен осврт на Инструментот за претпристапна помош (ИПА).
Имајќи ги предвид:

a) Заклучоците на Европскиот совет од Феира 2000 година и Заклучоците на Европскиот совет од Солун 2003 година; 

b) Одлуката на Европскиот совет да ѝ додели на Република Македонија статус на земја кандидат за членство во ЕУ на 17 декември 2005 година;

v) Декларацијата од Салзбург на ЕУ за Западен Балкан од 11 март 2006 година;
g)  Заклучоците на Европскиот совет од декември 2006 година;
d) Склучувањето на договорите за визно олеснување и реадмисија меѓу Република Македонија и Европската заедница од 18 септември 2007 година;
ѓ) Заклучоците на Европскиот совет од јуни 2008 година;
е) Завршната изјава од Петтиот состанок на Мешовитиот парламентарен комитет - Република Македонија и Европската унија од 28 ноември 2008 година;
ж) Изјавата на Претседателството на ЕУ во Брдо, од март 2008 година;
ж) Резолуцијата на Европскиот парламент по Извештајот на Комисијата за напредокот за Република Македонија за 2008 година, од 12 март 2009 година;
з) Извештајот на Европската комисија за напредокот на Република Македонија и Стратегијата на ЕУ за проширување и главните предизвици 2008-2009 година од 5 ноември 2008 година и
ѕ) Партнерството за пристапување усвоено од страна на Советот на ЕУ во февруари 2008 година.
Мешовитиот парламентарен комитет се осврна на следниве препораки до институциите на Република Македонија и Европската унија:

1. Го поздравува фактот што партиите во владата и  опозицијата во Република Македонија, со широка поддршка од граѓанското општество и мислењето на јавноста, се обединети во нивната желба да ги исполнат Копенхашките критериуми и условите од ПСА за членство во ЕУ, во врска со што е важно секој да биде свесен дека не се работи примарно за барања кои доаѓаат однадвор, туку е во прашање подобрување на сопствената иднина на државата кандидат;
2. Потсетува на јасната перспектива во ЕУ којашто и беше понудена на Европскиот самит во Солун  во 2003 година, на Република Македонија и на другите земји од Западен Балкан и условеноста поставена согласно со Процесот за стабилизација и асоцијација (ПСА) и согласно со Солунската агенда; 
3. Повторува дека Република Македонија презема чекори со цел да ги исполни критериумите од ПСА, барањата и условите за членство во ЕУ, со што има постигнато напредок во имплементацијата на Договорот за стабилизација и асоцијација потпишан во 2001 година и Охридскиот договор, како и скорешниот напредок во исполнувањето на условите дадени од страна на Комисијата; сепак, жали што три години по добивањето на кандидатскиот статус за членство во ЕУ сė уште нема започнато преговори за членство; смета дека е пожелно оваа исклучителна ситуација да заврши и бара од Советот да го забрза овој процес со донесување одлука за давање датум за почеток за преговори за членство во текот на тековната 2009 година, доколку земјата целосно ги исполни клучните приоритети од Партнерството за пристапување и ја повторува важноста за Република Македонија, како земја кандидат за членство, да продолжи да развива добрососедски односи;
4. Го пофалува напредокот на земјата на полето на дијалогот за визна либерализација со високиот број издадени биометрички патни исправи и лични карти, системот на интегрираното гранично управување и воспоставувањето на визен информативен систем; го истакнува со задоволство напредокот во борбата против нелегалната трговија со луѓе, нелегалната миграција и корупцијата и ја повикува Владата да продолжи со напорите во оваа област; ја поздравува имплементацијата на договорот за реадмисија со ЕУ и повикува на тесна соработка со FRONTEX, EUROPOL и EUROJUST; ја повикува Комсијата, со оглед на постигнатиот напредок, да му препорача во најкраток рок на Советот визна либерализација за граѓаните на Република Македонија, како и да ги укине визните барања што е можно поскоро; 

5. Ја забележува континуираната заложба од страна на раководството на Собранието за промоција на конструктивен и сеопфатен дијалог, особено во области кои бараат консензус меѓу сите политички партии, во таа смисла, го поздравува одржувањето на редовни состаноци на неделна основа меѓу сите координатори на пратеничките групи претставени во Собранието наменети за решавање на сите нерешени прашања поврзани со парламентарното работење, со цел да се избегнат повторувања на минатите практики; го поздравува промовирањето на проектот за електронски парламент, кој треба да ја зголеми транспарентноста на работењето на Собранието и да ги доближи пратениците до нивните граѓани, но и да ја зголеми ефикасноста на Собранието и да овозможи целосен проток на документи во текот на законодавната постапка; 
6. Ја поздравува натамошната позитивна улога и успешна работа на Националниот совет за евроинтеграции, како тело кое ги вклучува сите учесници во евроинтегративниот процес  и го зајакнува политичкиот дијалог за важните приоритети на земјата;
7. Го пофалува значителниот напредок на Владата во исполнувањето на економските критериуми што ја приближи земјата до воспоставување целосна пазарна економија, а особено олеснувањето на процедурите за плаќање данок, реформата на едношалтерската регистрација, олеснувањето на надворешната трговија и намалувањето на бирократијата; ја охрабрува Владата да продолжи со политиките за остварување стабилен раст на БНП, ниска стапка на инфлација, фискална дисциплина и зајакнување на севкупната бизнис клима;  
8. Имајќи предвид дека финансиската криза може да има индиректен ефет врз трговијата и странските инвестиции во Западен Балкан, бара од Комисијата да осигура и гарантира непречен континуитет на Процесот на стабилизација и асоцијација (ПСА) со Република Македонија и другите земји од Западен Балкан, бидејќи тоа е значаен фактор за стабилност во регионот и на Европа во целост; 
9. Го поздравува првиот круг на претседателски и локални избори во Република Македонија на 22 март 2009 година, кои ги исполнија најголемиот дел од заложбите и стандардите на ОБСЕ и Советот на Европа за демократски избори, иако престојат одредени предизвици; констатира дека изборите беа добро управувани и дека немаше насилни инциденти кои фрлија сенка на парламентарните избори во 2008 година; бара зачувување на независни и разновидни информации од страна на радијата и телевизиите, зашто различните мислења кои постојат во општеството треба да бидат јавно претставени преку заштита на уредничката слобода на оние кои пренесуваат информации; бара од политичките лидери и институциите целосно да ја преземат нивната одговорност и да осигураат спроведувањето на изборите во вториот круг на 5 април да биде согласно со меѓународните стандарди; 
10. Забележува дека е постигнат одреден напредок на полето на хоризонталното законодавство во делот на екологијата; го поздравува усвојувањето на имплементирачкото законодавство поврзано со депониите и отпадот и бара од Владата да отвори нови депонии, a да ги затвори и исчисти старите депонии; повикува на подобрување и заштита на квалитетот на водата на Охридското, Преспанското и Дојранското Езеро, како и на ефективни договори по тоа прашање со соседите Албанија и Грција; предупредува дека без нови инвестиции во складирањето, третирањето и транспортот на вода, може да биде загрозен континуитетот на снабдување со вода за пиење во урбаните места; 
11. Го поздравува донесувањето на Законот за високото образование кој ја обезбедува рамката за Болоњскиот процес и особено зголемените можности за високо образование обезбедени со отворање на нови факултети во различни градови, вклучувајќи ги оние со наставна програма на различни јазици, исто така, го поздравува Законот за образование на возрасни, кој има за цел да обезбеди обука за долгорочно невработените возрасни лица и вештини онаму каде што има силна потреба од тоа; 
12. Го охрабрува натамошното искористување на Европските образовни програми кои овозможуваат интензивна соработка и трансфер на знаење меѓу високообразовните институции од Република Македонија и од земјите членки на ЕУ; констатира дека зголемената мобилност на лица, знаења и вештини на високообразовно ниво со змејите членки на ЕУ ќе придонесе за квалитет на образованието и ќе ги приближи младите луѓе поблиску до нивните колеги - студенти и до европските вредности;
13. Го поздравува досега постигнатиот напредок во политичката застапеност на Ромите, истовремено, бара од Владата да ја забрза и да обезбеди соодветни средства за имплементација на постоечките политики за Ромите и да ја ублажи неповолната позиција на ромското малцинство во светло, меѓу другото, на последниот Извештај на Амнести Интернешнaл; 
14. Потенцира дека треба да им се даде документ на лица од јавноста кои доставуваат жалби за злоупотреба на овластувања и/или корупција, кој јасно ќе потврдува дека тие доставиле таква жалба; ја поздравува  постојната пракса на информирање на граѓаните за дејствијата кои се преземаат во врска со нивната жалба, како и за крајниот резултат и фактот дека овие жалби се евидентирани на јасен и единствен начин од страна на полициските и правосудните власти;
15. Бара од Владата на Република Македонија повторно да го започне процесот на либерализација и приватизација на локалните јавни служби, посветувајќи особено внимание на производството на електрична енергија, транспортот и дистрибутивните индустрии;
16. Ги поддржува континуираните напори на Владата и напредокот постигнат во воспоставување на неопходните структури за децентрализирано управување со Инструментот за претпристапна помош (ИПА) и ја охрабрува Комисијата да донесе одлука и да го довери управувањето со ИПА на националните власти; го признава фактот дека претпристапните фондови им помогнаа на земјите во исполнувањето на неопходните критериуми и ги приближија кон членството во ЕУ;
17. Го забележува зголемениот број на извештаи за жртви на семејното насилство кое се должи на зголемување на свеста меѓу населението од пошироката кампања спроведена од страна на Владата и на невладините организации; бара да се донесе посебен закон против вакво насилство дополнително кон постоечкиот Закон за семејството, со цел да се овозможи јавниот обвинител да може да ги гони сторителите на семејно насилство и ги поздравува амандманите во Законот; 
18. Изразува задоволство од квалитетот на целокупните политички односи меѓу Европскиот парламент и Собранието на Република Македонија; ја признава важноста на процесот на натамошно зајакнување на парламентарната соработка и повикува на натамошно унапредување на односите меѓу двете институции по изборите за Европскиот парламент во јуни 2009.             

